
KUALA LUMPUR, 14 April (Bernama) -- OSK Property Holdings Bhd merancang untuk membangunkan dua projek kondominium di Cyberjaya dan Jalan Yap Kwan Seng di sini.

Pengarah Eksekutif dan Ketua Pegawai Operasi Gerard Tan Boon Chuan berkata projek-projek itu dijangka dilancarkan menjelang akhir tahun.

Projek Cyberjaya tu, dengan anggaran nilai pembangunan kasar sebanyak RM300 juta, akan dibina di satu kawasan berkeluasan lebih 4.88 hektar (12.2 ekar), dekat Tasik Perdana.

Projek kondomium di Yap Kwan Seng pula masih menunggu kelulusan.

"Kami kini sedang meneliti pelbagai reka bentuk dan menjangka melancarkan projek di Cyberjaya lewat tahun ini," kata Tan kepada pemberita selepas mesyuarat agung tahunan syarikat itu di sini pada Rabu.

Beliau juga berkata OSK Property optimistik tentang pasaran harta tempatan dan menyasarkan untuk melancarkan beberapa projek tahun ini.

"Kami menjangka untuk membuat pelancaran pada Mei, untuk rumah berkembar Sutera Damansara. Kami mengadakan pelancaran awal November lepas dan sehingga kini, 40 peratus daripada rumah-rumah itu telah dijual," katanya.

Syarikat itu juga merancang untuk melancarkan rumah berkembar dua setengah tingkat di Bangi menjelang Jun di samping fasa kedua Mon't Jade, satu pembangunan banglo elit berkepadatan rendah di Seremban.

"Unjuran pasaran harta tempatan bagi 2010 kelihatan positif, dengan sentimen yang didorong kadar faedah yang menarik, serta persekitaran yang mesra pembeli.

"Harga harta di Malaysia diramalkan meningkat lima dan 10 peratus tahun ini sejajar dengan ekonomi," kata Pengerusi Datuk Nik Mohamed Din Nik Yusoff dalam Laporan Tahunan 2009 syarikat itu.

Bersetuju dengan kenyataan ini, Tan berkata kadar faedah Malaysia masih berpatutan walaupun dijangka meningkat.

"Kadar faedah mungkin akan meningkat. Tetapi ini adalah dalam jangkaan, sejajar dengan peningkatan ekonomi," katanya.

-- BERNAMA 



